
1. Իրավական ակտի անհրաժեշտությունը (նպատակը).
 Հայաստանի Հանրապետության կառավարության որոշման նախագիծը բխում է` 2024 թվականի մայիսի 14-16-ը Երևանում անցկացվելիք Վերակառուցման և զարգացման եվրոպական բանկի (այսուհետ՝ ՎԶԵԲ) կառավարիչների խորհուրդի 2024 թվականի տարեկան հանդիպման (այսուհետ՝ Հանդիպում) պատշաճ կերպով կազմակերպման և անցկացման անհրաժեշտությունից:
2. Ընթացիկ իրավիճակը և խնդիրները.
Յուրաքանչյուր երեք տարին մեկ ՎԶԵԲ Կառավարիչների խորհրդի տարեկան հանդիպումը կազմակերպվում է ՎԶԵԲ գլխամասում՝ Լոնդոնում (Միացյալ Թագավորություն), իսկ մնացած տարիները՝ անդամ երկրներից որևէ մեկում: ՎԶԵԲ Կառավարիչների խորհուրդը Հայաստանի Հանրապետության հայտի հիման վրա որոշում է կայացրել իր 33-րդ տարեկան հանդիպումը Երևանում անցկացնելու վերաբերյալ:
Տարեկան հանդիպումը միջազգային յուրաքանչյուր ֆինանսական կառույցի կարևորագույն միջոցառումն է, որի ընթացքում քննարկվում են այդ կառույցի ռազմավարական հիմնական հարցերը, կայացվում են որոշումներ հետագա տարիների առաջնահերթությունների շուրջ:
Տարեկան հանդիպումների հյուրընկալումն անդամ երկների համար ապահովում է մի շարք առավելություններ. մասնավորապես, նպաստում է այդ երկրի ճանաչելիության բարձրացմանը, գործնական նպատակով երկիր են այցելում հազարավոր մասնակիցներ, ամրապնդվում են կապերը անդամ երկրի և ֆինանսական կառույցի միջև: Բացի այդ, հաշվի առնելով, որ ՎԶԵԲ Կառավարիչների խորհրդի տարեկան հանդիպմանը զուգահեռ անց է կացվում նաև գործարար համաժողով, որին մասնակցում են մասնավոր հատվածի (հիմնականում՝ բանկային ոլորտի) մեծաթիվ ընկերություններ՝ տարեկան համաժողովի և գործարար համաժողովի կազմակերպումը էապես նպաստում է ներդրումային և գործարար միջավայրի խթանմանը, գործարար կապերի ստեղծմանը՝ նոր հնարավորություններ ստեղծելով մասնավոր հատվածի համար:
Տարեկան հանդիպմանը մասնակցելու են ՎԶԵԲ-ի, Եվրոպական միության և Եվրոպական ներդրումային բանկի պաշտոնյաներ, ՎԶԵԲ անդամ 71 երկրի պատվիրակություններ, որոնց կազմում հիմնականում ֆինանսների նախարարության և/կամ կենտրոնական բանկերի ներկայացուցիչներ են, ինչպես նաև մասնավոր հատվածի ընկերություններ ամբողջ աշխարհից: Ընդհանուր առմամբ ակնկալվում է շուրջ 1,200-1,500 անձանց մասնակցություն:
Վերոգրյալ միջոցառումների պատշաճ կազմակերպման նախապատրաստական աշխատանքները մեկնարկելու են 2023 թվականի հոկտեմբերին:
Նման մեծամաշտաբ միջոցառաման կազմակերպման նպատակով շուկայի նախնական ուսումնասիրության և հնարավոր խոչընդոտների բացահայտման համար  ՀՀ ֆինանսների նախարարությունում կազմակերպվել է հանդիպում մեծամասշտաբ միջոցառումների կազմակերպման և կառավարման հարցերով փարձ ունեցող կազմակերպությունների հետ: 
Հրավիրված կազմակերպությունների կողմից մատնանշվել է նման մեծամաշտաբ միջոցառման կազմակերպելու համար հիմնական խոչընդոտը` գնումների օրենսդրությամբ նման դեպքերի համար նախատեսված որակավորման ապահովման (գնման գնի 30%) և պայմանագրի ապահովման (գնման գնի 10%) դույքաչափերը: Հաշվի առնելով կազմակերպման աշխատանքների ժամկետը (8-9 ամիս) և ծառայությունների մատուցման գնի հնարավոր մեծությունը, համապատասխան կազմակերպությունների կողմից հայտնվել է մտահոգություն հնարավոր ապահովումները նախատեսված ժամկետով ներկայացնելու, ինպես նաև այդ պայմաններով միջոցառման կազմակերպման հնարավորության մասով:

3. Կարգավորման նպատակը և բնույթը.
Հաշվի առնելով նման մեծամաշտաբ միջոցառումների կազմակերպման համար ՀՀ կառավարության կողմից գնման գործընթացի կազմակերպման առանձնահատկությունների սահմանման նախադեպերը և ՎԶԵԲ-ի 2024 թվականի տարեկան հանդիպման պատշաճ կազմակերպման կարևորությունը` առաջարկվում է հանդիպման կազմակերպման ծառայությունների ձեռքբերման համար սահմանել գնման գործընթացի կազմակերպման այնպիսի առանձնահատկություններ, որոնք համապատասխան կազմակերպություններին գնման գործընթացին մասնակցելու և արդյունքում ծառայությունները պատշաճ կերպով մատուցելու  հնարավորություն կտան:
Միևնույն ժամանակ հարկ է նշել, որ գնման գործընթացը նախատեսվում է իրականացնել երկու փուլով մրցույթի ընթացակարգով՝ «Գնումների մասին» ՀՀ օրենքի համաձայն:
4. Նախագծի մշակման գործընթացում ներգրավված ինստիտուտները և անձինք

Իրավական ակտի նախագիծը մշակվել է ՀՀ ֆինանսների նախարարության կողմից:

5. Իրավական ակտի կիրարկման դեպքում ակնկալվող արդյունքը.
[bookmark: _GoBack]Որոշման ընդունման դեպքում ակնկալվող արդյունքը Հանդիպման պատշաճ կազմակերպման նպատակով մասնակիցների համար գնման ընթացակարգին մասնակցելու պայմանների հեշտացումն է և հնարավորինս շատ մասնակիցների ներգրավումը:
Հանդիպման կազմակերպումը կհանգեցնի ՀՀ-ՎԶԵԲ երկկողմ համագործակցությունը, կխթանվի Հայաստանի ներդրումային և գործարար միջավայրը, գործընկերային նոր հնարավորություններ կստեղծվեն մասնավոր հատվածի ընկերությունների համար:
6. Իրավական ակտի ընդունման կապակցությամբ պետական կամ տեղական ինքնակառավարման մարմնի բյուջեում եկամուտների և ծախսերի ավելացման կամ նվազեցման անհրաժեշտություն.
Հայաստանի Հանրապետության կառավարության որոշման նախագծի ընդունումը Հայաստանի Հանրապետության պետական բյուջեում եկամուտների ավելացում կամ նվազեցում չի առաջացնի:

7. «Կապը ռազմավարական փաստաթղթերի հետ.Հայաստանի վերափոխման ռազմավարություն 2050, Կառավարության 2021-2026 թթ. Ծրագիր, ոլորտային և/կամ այլ ռազմավարություն» 
ՎԶԵԲ տարեկան ժողովի շրջանակներում ներդրումային համաժողովի անցկացումը ներառված է ՀՀ կառավարության 2021-2026 թվականների գործունեության միջոցառումների ծրագրում (Էկոնոմիկայի նախարարություն, 3.10 միջոցառում):

8. Իրավական ակտի ընդունման կապակցությամբ այլ նորմատիվ իրավական ակտերի ընդունման անհրաժեշտություն.
Այլ իրավական ակտերում փոփոխությունների և/կամ լրացումների անհրաժեշտություն չկա:

